
 

             
 
 
 
 

 
KENYATAAN AKHBAR 

Untuk siaran segera 

 

CIDB HOLDINGS DAN CDL ACADEMY PERKUKUH KERJASAMA STRATEGIK DALAM 

PEMBANGUNAN KOMPETENSI DAN INOVASI INDUSTRI PEMBINAAN 

Kuala Lumpur, 21 Ogos 2026 — Lembaga Pembangunan Industri Pembinaan Malaysia (CIDB) 

terus memperkukuh usaha transformasi industri pembinaan negara melalui kerjasama strategik 

dengan pemain industri bagi memperkasa pembangunan modal insan, mempertingkat 

kompetensi tenaga kerja serta mempercepat penerapan teknologi dan inovasi dalam sektor 

pembinaan. 

Sejajar dengan aspirasi tersebut, CIDB Holdings Sdn. Bhd. (CIDBH), anak syarikat milik penuh 

CIDB Malaysia, dan CDL Academy hari ini memeterai Memorandum Persefahaman (MoU) bagi 

memperkukuh kerjasama dalam bidang pembangunan kompetensi, latihan kemahiran, 

perkongsian pengetahuan dan kepakaran serta penerapan teknologi yang berkaitan dengan 

industri pembinaan. 

Kerjasama strategik ini mencerminkan komitmen bersama untuk mewujudkan pendekatan 

pembangunan kompetensi yang lebih dipacu industri (industry-driven) dan diterajui oleh 

keperluan industri (industry-led), selaras dengan perkembangan teknologi, perubahan kaedah 

kerja serta keperluan tenaga kerja yang semakin dinamik. 

Menurut CIDB, transformasi industri pembinaan tidak hanya bergantung kepada penerapan 

teknologi, malah perlu disokong oleh tenaga kerja yang mempunyai pengetahuan, kemahiran 

teknikal, kompetensi praktikal serta keupayaan untuk mengaplikasikan teknologi secara 

berkesan dalam persekitaran kerja sebenar. 

 

 



 

Beliau berkata, pembangunan kompetensi tenaga kerja merupakan salah satu elemen penting 

dalam memperkukuh daya saing industri pembinaan. Justeru, pendekatan pembangunan 

kemahiran perlu beralih daripada penekanan terhadap kelayakan semata-mata kepada 

pembangunan kompetensi yang relevan, praktikal dan memenuhi keperluan sebenar 

industri. 

 

Melalui MoU ini, CIDBH dan CDL Academy akan meneroka serta melaksanakan pelbagai 

bentuk kolaborasi yang merangkumi program pembangunan kompetensi dan kemahiran, 

latihan praktikal dan hands-on, perkongsian kepakaran serta pengetahuan industri, 

pendedahan kepada teknologi dan inovasi terkini, pembangunan program latihan 

berasaskan keperluan industri, serta inisiatif lain yang dapat memberikan nilai tambah 

kepada tenaga kerja dan pemain industri pembinaan. 

 

Kerjasama ini turut membuka ruang kepada penglibatan industri yang lebih aktif dalam 

pembangunan kandungan latihan, perkongsian amalan terbaik serta penyediaan pendedahan 

kepada teknologi dan kaedah kerja terkini. Pendekatan tersebut penting bagi memastikan 

kemahiran yang dibangunkan bukan sahaja memenuhi keperluan pensijilan, tetapi turut 

mempunyai nilai aplikasi yang tinggi dalam persekitaran kerja sebenar. 

 

CIDB melihat kerjasama antara institusi pembangunan kompetensi dan pemain industri sebagai 

satu pendekatan strategik dalam merapatkan jurang antara latihan, kompetensi dan 

keperluan sebenar industri. Sinergi yang lebih erat antara kedua-dua pihak diyakini dapat 

menyumbang kepada pembentukan tenaga kerja yang lebih bersedia menghadapi perubahan 

teknologi serta menyokong peningkatan produktiviti dan daya saing sektor pembinaan. 

 

Sehubungan itu, CIDB menggalakkan lebih banyak pemain industri, pemilik teknologi, 

pengeluar produk, kontraktor, penyedia teknologi, institusi latihan serta organisasi berkaitan 

untuk membentuk kerjasama strategik dan menyumbang kepada pembangunan ekosistem 

pembinaan yang lebih berdaya tahan, inovatif dan berdaya saing. 

 

“ National Construction Policy 2030 (NCP 2030) telah menggariskan hala tuju yang 

jelas untuk mentransformasikan industri pembinaan ke arah yang lebih produktif, 

berdaya tahan dan dipacu oleh inovasi. Dasar ini memberi penekanan kepada 

penggunaan teknologi moden, pembangunan modal insan, amalan pembinaan berkualiti 



 

serta kerjasama strategik antara kerajaan dan industri. Matlamat ini sejajar dengan 

aspirasi Construction 4.0 Strategic Plan, yang mengiktiraf bahawa pembangunan 

tenaga kerja berkemahiran tinggi merupakan pemangkin utama kepada peningkatan 

produktiviti dan daya saing industri pembinaan Malaysia.” 

 

Kerjasama CIDBH bersama CDL Academy ini diharapkan dapat menjadi pemangkin kepada 

pembentukan lebih banyak model kolaborasi strategik antara industri dan institusi 

pembangunan kompetensi pada masa hadapan. Ia juga selaras dengan keperluan untuk 

melahirkan tenaga kerja yang bukan sahaja memiliki kelayakan dan persijilan, tetapi turut 

menguasai kemahiran teknikal, keupayaan praktikal serta kompetensi yang benar-benar 

diperlukan oleh industri. 

 

Pada masa yang sama, CIDB akan terus memperkukuh agenda pembangunan modal insan 

pembinaan melalui penyediaan latihan, pembangunan kemahiran dan persijilan kompetensi 

yang responsif terhadap keperluan industri. Usaha ini turut diperkasakan melalui penerapan 

teknologi dan inovasi sebagai pemacu kepada peningkatan kualiti, keselamatan, produktiviti 

dan daya saing industri pembinaan Malaysia. 

 

Membina Kompetensi. Memacu Inovasi. Meningkatkan Produktiviti. 

 

Kerjasama strategik antara CIDBH dan CDL Academy ini merupakan satu langkah penting 

dalam memperkukuh pembangunan tenaga kerja pembinaan yang kompeten, memperluas 

akses kepada teknologi dan inovasi serta membina sektor pembinaan yang lebih produktif, 

berdaya saing dan bersedia menghadapi tuntutan masa hadapan. 

 

Untuk maklumat lanjut sila layari www.cidbholdings.com.my. 

 

--------------------------------------------------------------------------------------------------------------------- 

Mengenai CIDB Holdings 

Ditubuhkan pada 20 Januari 1997, CIDB Holdings Sdn. Bhd. ialah anak syarikat milik penuh 

Lembaga Pembangunan Industri Pembinaan Malaysia (CIDB). CIDBH berperanan sebagai 

pemangkin pembangunan industri pembinaan negara, dengan mandat untuk meningkatkan 

kualiti, produktiviti, dan kelestarian sektor melalui inisiatif strategik, latihan, penyelidikan, serta 

kolaborasi industri. 



 

--------------------------------------------------------------------------------------------------------------------- 

Mengenai CDL Academy  

 

CDL Academy, sebuah institusi latihan di bawah Kumpulan YTL Cement, merupakan platform 

pembelajaran, latihan dan perkongsian pengetahuan yang menyokong pembangunan 

kompetensi tenaga kerja serta kemajuan industri pembinaan. CDL Academy sedang 

bekerjasama dengan pelbagai agensi industri dan institusi pengajian tinggi dalam usaha 

memajukan amalan pembinaan mampan, melahirkan generasi baharu yang berpengetahuan dan 

berkemahiran serta bersedia memenuhi keperluan industri pembinaan negara. 

 

CDL Academy adalah kesinambungan daripada Construction Development Laboratory (CDL), 

pusat penyelidikan dan pembangunan (R&D) YTL Cement yang memberi tumpuan kepada bahan 

binaan yang lestari serta solusi pembinaan menyeluruh (end-to-end solutions). 

 

-------------------------------------------------------------------------------------------------------------------- 

 

Untuk maklumat lebih lanjut, sila hubungi: 

 

CIDB Holdings Sdn Bhd 

Nurulain Hamzah  nurulain@cidbh.com.my       03-6206 0000 

 

CDL Academy 

Fadzilah Najumudeen fadzilah.najumudeen@ytlcement.com.my    03-2038 0800 

